Nafarroako Parlamentuko Mahaiak, 2012ko ekainaren 4an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.a) artikuluak aitortzen dion legegintzarako ekimena erabiliz, Nafarroako Gobernuak, 2012ko maiatzaren 30ean hartutako erabakiaren bidez, Nafarroako Parlamentura igorri du testu liburuak eta material didaktikoa finantzatzeari buruzko Foru Lege proiektua.

Hori horrela, Legebiltzarreko Erregelamenduko 158. artikuluan ezarritakoarekin bat, eta Eledunen Batzarrari entzun ondoren, hona ERABAKIA:

1.- Testu liburuak eta material didaktikoa finantzatzeari buruzko Foru Lege proiektuaren izapidetzea zuzenekoa eta irakurketa bakarrekoa izateari buruzko erabakia Osoko Bilkuraren esku jartzea.

2.- Zuzenketak aurkezteko epe bat irekitzea, eztabaidari ekiteko Osoko Bilkuraren egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

3.- Aipaturiko proiektua Nafarroako Parlamentuko Aldizkari Ofizialean argitara dadin agintzea.

Iruñean, 2012ko ekainaren 4an

Lehendakaria: Alberto Catalán Higueras

Foru Lege proiektua,
testu liburuak eta material
didaktikoa finantzatzeari buruzkoa

ZIOEN AZALPENA

Oinarrizko Irakaskuntzarako Testu Liburua Finantzatzeari buruzko martxoaren 25eko 6/2008 Foru Legean ezarritako testu liburuen doakotasun programaren ezarpena 2011-2012 ikasturtean burutu da, aurreikusitako maila guztietara iritsita.

Programa hau osotara ezartzeak aukera eman du haren ondorioak aztertzeko; ikusi da, besteak beste, pixkanaka gora egin duela testu liburuen material osagarriaren erabilerak, material iraunkorra ez izateagatik maileguaren egungo sistemak bere baitan hartzen ez duenak.

Bestalde, informazio eta komunikazioaren teknologiek gero eta toki handiagoa dute gure gizartean: hezkuntza materiala euskarri gehiagotan ageri zaigu orain, paperari gehitu baitzaizkio eduki multimediak, digitalak edo ikus-entzunezkoak, argitaletxeek nahiz irakasleek beraiek prestatutakoak.

Hezkuntza sistema ezin da aldaketa hauetatik kanpo gelditu, eta, horregatik, komenigarritzat jotzen da testu liburuak finantzatzeko programa moldatzea, paperezko testu liburuetara mugatu gabe, finantzabidea liburu eta materialetara zabaltzeko, euskarri digitalekoak barne.

Edozein modutan ere, gaur arte indarra izan duen sistema zurrunegia da.

Material berriak gehitzeko proposamenak kostu handia dakarrenez aurrekontuen aldetik, beharrezkoa da errenta-tarteen araberako laguntzen deialdia egiteko aukera kontuan hartzea finantzabide gisa.

1. artikulua. Testu liburuak eta material didaktikoa.

Foru lege honen ondorioetarako, honako hau hartuko da testu liburutzat: material iraunkorra eta autosufizientea, ikasleek erabiltzekoa dena eta hezkuntza etapetako curriculumen garapenari buruz Nafarroako Gobernuak onetsitako araudiak ezarritako edukiak garatzen dituena.

Foru lege honen ondorioetarako, honako hau hartuko da material didaktikotzat: material ez-iraunkorra, ikasleek erabiltzekoa dena eta testu liburuen izaera osagarria duena.

Edozein euskarritako testu liburuak eta material didaktikoa finantzatu ahalko dira, euskarri digitalekoak barne; kasu horretan, material digitala garatzeko behar den hardware-a ere finantzatu ahalko da.

2. artikulua. Testu liburuak eta material didaktikoa finantzatzeko sistemak.

1. Testu liburuak eta material didaktikoa finantzatzeko, errenta-tarteen araberako deialdien sistema edo mailegu sistema erabiliko dira.

2. Bi sistemak aldi berean erabili ahalko dira, erregelamenduz ezarriko diren baldintzekin.

3. artikulua. Finantzabidea.

Nafarroako Aurrekontu Orokorrei buruzko Foru Legeak aurrekontuko ekitaldi bakoitzean sartuko ditu testu liburuak eta material didaktikoak finantzatzeko beharrezkoak diren kontu-sailak.

4. artikulua. Finantzabiderako sistemen ezarpena.

Sistema aldaketa pausoz pauso egin ahalko da, eta biak aldi berean erabili programa aldatu bitartean, ikasturtez ikasturte, oinarrizko hezkuntza maila guztietara zabaldu arte, edo sistemetako bat erabili ahalko da bestearen osagarri gisa.

Xedapen gehigarri bakarra. Mailegu sistemaren lehentasuna.

Nafarroako Gobernuak aztertuko du egokia ote den, oinarrizko irakaskuntzarako testu liburua finantzatzeko lehengo foru legea onetsi aurreko baldintza sozio-ekonomikoak berreskuratzen direnean, lehentasuna ematea maileguari, testu liburuak finantzatzeko sistema gisa.

Xedapen iragankor bakarra. Diru-laguntzen sistemaren ezarpen progresiboa.

1. Laguntza deialdiaren sistema ikasturtez ikasturte ezarriz joango da ikas-maila guztiak hartu arte, egutegi honi jarraikiz:

– 2012-2013 ikasturtea: Lehen Hezkuntzako 1., 2., 3. eta 4. mailak eta DBHko 4. maila.

– 2013-2014 ikasturtea: Lehen Hezkuntzako 5. eta 6. mailak eta DBHko 1. maila.

– 2014-2015 ikasturtea: DBHko 2. eta 3. mailak

2. Laguntza deialdiaren sistema ezarri ez den ikas-mailetan, mailegu sistemarako 2.2 artikuluan aurreikusitako araudia garatzen ez den bitartean, Oinarrizko Irakaskuntzarako Testu Liburua Finantzatzeari buruzko martxoaren 25eko 6/2008 Foru Legea garatzeko erregelamendua onetsi zuen irailaren 27ko 61/2010 Foru Dekretua aplikatuko da, orain bezala.

Xedapen indargabetzaile bakarra. Arauak indargabetzea

Oinarrizko irakaskuntzarako testu liburua finantzatzeari buruzko martxoaren 25eko 6/2008 Foru Legea eta foru lege honetan xedatutakoaren kontrako aurreko arau guztiak indarrik gabe gelditu dira.

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

